
Цебераг1и 

                                                                      Щай дир маг1аруллъи, маг1арул чаг1аз 

                                                           Чияр мац1 бицунеб жидерго гъасда? 

                                                                                                     Р.Х1амзатов 

Щибаб миллаталъ т1алаб гьабизе ккола жиндирго тарихалъулги 

мац1алъулги. Мац1 гьеч1они-халкъ гьеч1о. Гьеб киназдаго льалеб х1ужжаги 

буго. К1очон тарал мац1алги ч1аго гьарулел цоял-ч1агоялда ц1а лъолел цогидал 

руго. Чанги  улбул школалде рач1уна жидееги, жидер льималазеги рахьдал мац1 

къвариг1ун гьеч1ин, гьеб жидее г1умруялда жаниб х1ажальуларин, жиндир 

льимер гьеб дарсидаса «освободить» гьабизе бегьуларищан. Бит1араб бицани, 

дир ццин бахъинецин бач1уна мац1 льик1 лъалелги  маг1арулал заг1ипго 

лъалеб г1урус мац1алъ гурони к1алъаларин лъугьиндал.  Гьеб «ч1ух1и» 

г1олилазда гьоркьоб гуребги, ч1ах1иязда гъорлъги г1емер дандч1вала. [1, с. 14-

15]. 

Бат1и-бат1иял бак1аздаса   гочун рач1арал г1адамал нилъер 

г1ат1иракьалда  хасго г1емер данд ч1вала.  Цоги к1удияб балагь буго маг1арул 

мац1алъе жив  г1андисев вугин, жал г1ахьвалал ругин, жиде-жидер рахьдал 

мац1 бугин ва маг1арул литературияб мац1 жидее къвариг1ун гьеч1ин абулел 

г1адамал г1емерлъун руго. Дир х1исабалда, г1андадерилги цезазулги руго 

жиде-жидер диалектал, амма г1асрабаца маг1арулилан рик1к1унел 

г1адамазулгун бухьен гьабизе г1урус мац1ищха гьез х1алт1изабизе бугеб?  Гьаб 

бак1алда нижеда рак1алда щола  Р.Х1амзатовасул  гьадинал раг1аби: «Щай дир 

маг1аруллъи, маг1арул чияс.  Чияр мац1 бицунеб жиндирго гъасда? Гьединал  

кьуч1 гьеч1ел харбаз мац1алъе гуребги миллаталъул цолъиялъе, гъункиялъе 

зарал гьабула . Авар литературияб мац1алъе кьуч1 лъураб бол мац1 нилъер 

умумуз(маг1арулазулги, г1андадерилги,цезазулги) миллат цолъизе т1аде 

к1анц1арав тушманасде цадахъ рагъизелъун г1уц1ун бук1ана. Гьелдаса нахъе  

гьел киналго маг1арул мац1алда к1алъалаан цоцазде. Гьанже гьеб кинабго 

к1очон тун, маг1арулал бат1и-бат1иял миллатазде рикьизе лъугьун руго цо-цо 

г1адамал. Гьединаб ах1вал – х1алалъ рак1 унтизабун бугелъул, дица гьаб тема 

т1аса бищана проекталъе, жакъа къоялъе кутакалда к1вар бугеб бугелъул. 

Шагьаралъул  школазда маг1арул мац1ги литератураги малъулел 

муг1алимзабазда цере ч1арал масъалаби г1езег1ан зах1матал руго. ЕГЭ кьолеб 

предмет гурин абун,  г1емерисел ц1алдохъабаз к1вар гьабич1ого тола гьаб. 

Гьединлъидал, цоги муг1алимзабаздаса к1иц1ул,  ц1ик1к1ун г1акъуба бихьула 

авар мац1алъул муг1алимзабазда, ц1алдохъабазда рахьдал мац1алъул 

берцинлъи, бечелъи гъварилъи бихьизабулаго, гьеб лъазабиялъул бугеб к1варги 

пайдаги гьезда бич1ч1изабулаго. Амма абич1ого г1оларо, ахирисеб заманалда  

х1укуматалъул бет1ерас ва цо-цо х1акимзабазги нилъер мац1алдехун гьабулеб 

бугеб лъик1аб бер балагьиялъул. Гьелъ рак1 бохизеги бач1уна, гьабулеб 

х1алт1и г1адада гьеч1илан ккола. Проекталъул аслияб мурад буго рахьдал 

мац1алдеги адабияталдеги ц1алдохъабазул рокьи бижизаби, маг1арул мац1 

малъиялъул к1варги пайдаги лъималазда бич1ч1изаби, гьузул мац1 лъазабизе 

гъира бижизелъун, кин школалда х1алт1изе бегьулебали нижерго х1албихьиги 

кьоч1ое босун, бихьизаби, рахьдал мац1алъул  кумекалдалъун лъималазе 

камилаб тарбия кьей. Проекталъул пайда бук1ина авар мац1ги адабиятги кьолел 

муг1алимзабазе. 

1. Дагъистаналъул школазда рахьдал мац1 малъиялъул бугеб 

ах1вал-х1ал. 

Бит1араб бицани, жакъа х1алт1изе  лъик1ал ресал руго. Гьел ресал 

ц1ик1к1иналда цадахъ учительзабазул жавабчилъиялде дирекциялъул, 

завучазул т1алабалги ц1ик1к1ана. Щибав учитель  жиндирго бажариялдаги 

гьунаралдаги рекъон  х1алт1и, х1алт1ул рахъ ц1ик1к1инаби, жиндирго 

х1алт1уда  хадуб жиндицаго хъаравуллъи гьаби, гьелъие жиндицаго къимат 

кьей-гьел  т1алабал  лъугьана жив-жив учителас жиндаго церелъолеб 

масъалалъун.  Нижер школаз жигараб г1ахьаллъи  гьабула регионалъул ва 

республикаялъул лъай кьеялъул управлениялъ щибаб соналда  т1орит1улел 

ц1алдохъабазулал  конкурсазулъги,  авар мац1алъул олимпиабазулъги, цогидал 

тадбиразулъги. 

Гьанже школалъул  х1алт1ул  бицунеб мехалда ,тарбия кьеялъулаб 

бут1аялъул  бицинего бицунаро, яги  бака-бахъун тола.  Амма г1ун бач1унеб 

г1елалъе тарбия кьеялъул, рокъор,  къват1ир,   г1адамазда  гьоркьор рук1а-

рахъиналъе  куцияллъул х1алт1и  киданиги гьоркьоса  къот1изе  тезе  бегьуларо. 

Жакъа г1умру гьабиялъе ругел  г1езег1ан зах1матал шарт1азул  

х1асилазда  гьоркьор кколел руго цоцазда рич1ч1унгут1иялда  хурхарал лъугьа-

бахъинал.  Гьединал х1ужжабаз  квалквал гьабулеб буго  лъималазе.  Суал 

бач1унеб буго, кинал мисалаздалъун  ц1алдохъабазе тарбия кьелебин абураб.  

Бит1араб бицани, гьениб аслияб бак1лъи  т1аде ккола школазде. Киг1анго  

зах1матаб иш гьеб бук1аниги, щивав муг1алимас  ц1акъ х1аракат бахъизе ккола  

бит1араб нухдаса кьурич1ого  цевехун унеб  х1алалда г1олилав  куциялъе. Гьаб 

ахираб заманалда гьедин тарбия  г1уц1изе учителасе зах1мат буго. Амма  

зах1мат бугин абун нахъе къан ч1езе бегьуларо, гурони нилъер  бук1инисеб  

г1ел къосуна. 

Учительзабаз тарбия кьеялъе кьолеб к1вар  киданиги чучлъизе тезе  

бегьиларо. 

Х1асил гьабуни бихьулеб буго лъималазе лъай кьеялъул рахъ  гьеч1олъи, 

учительзаби  х1алт1улел   руго  рак1 бац1ц1адго, ц1ияб технологиялда рекъон, 

гьезул  х1алт1уе къимат кьезе бегьула лъималазул лъаялъул роценалде 

балагьун. Амма тарбия кьолеб рахъ нахъе кколеб буго. Гьеч1о авар мац1алъул 

учителасе г1ураб литература, методикиял малъа-хъваял.  Бокьилаан гьелъул 

рахъалъги нилъер г1алимзабаз къват1ире риччазе малъа–хъваялъул литература. 

Рахьдал мац1алде ва  адабияталде лъималазул рокьи бижизе  ц1акъ 

зах1мат буго гьанже .  Лъималазул эбел –инсуе гьелъул бицинего бокьуларо.  

Балагьараб мехалда зах1матал ц1алдохъаби  рук1унел гьеч1о  зах1матал улбул 

рук1унел руго. Жакъа цо-цо улбузе ургъел гьеч1о, авар мац1алъул дарсиде 

аниги инч1ониги.  Гьединал улбуз бадибе абула жидер  лъималазе гьеб х1ажат 

гьеч1илан,  лъазе кколеб жо жидеца малъилин, гьезул авар мац1алъул 

профессорал рахъунарилан. Гьединал улбузулгун рахьдал мац1алъул   

учительзабаз гьабула к1удияб х1алт1и.  Рахьдал мац1алдехун бугеб т1алабго  

жиндирго х1асрат  т1олабго къуват, бажари кьола тавакалаб къаг1идаялда, 

учительзабаз улбузулгун гьабулеб гара-ч1вариялде. 

Г1ун бач1унеб г1елалъе  тарбия-лъай кьолеб къебелъилъун кидаго 

бук1ана школа. Школалда иш роц1ун бугони, гьениса  г1ат1идаб нухде 

рахъунезул г1умруги бигьалъула. 

Жакъа абизе ккола соналдаса соналде  г1ат1иракьалъул школазул 

материалиябгун техникияб база  щулалъулеб бугин, компьютераздалъун 

хвезабич1еб  цониги школа  хут1ун гьеч1ин.  Кинабг1аги технологиялъ 

хисуларо лъик1ав педагог. Гьес  заг1иплъизе тезе  бегьуларо  г1ун бач1унеб 

г1елалъе  лъай  ва тарбия кьеялъулаб х1алт1и.  Цебе бищунго х1ажатаб  ишлъун 

лъугьун  бук1ана  школазе  ц1алул т1ахьал,  бат1и-бат1иял методикаялъул, 

словаразул т1ахьал.  Гьанже учителзабазе кумекалъе  къват1ире  риччалел руго 

методикаялъул  х1алт1аби ругел  т1ахьал,  словарал, тестал.  Гьезул авторал 

ккола аслияб къаг1идаялъ Вакилов Х1айбула ва Х1амзатов  Ах1мад. 

Авар мац1  ва адабият  школада  малъиялъул  даража  ва гьелъул к1вар  

борхизаби   мурадалда,  х1алт1улеб  буго  г1агараб ракьалъул адабият ,  

маданият  ва тарих  лъазабулел  г1исинал х1аракатчаг1азул  кружокал.  Гьеб 

киналдаго  цадахъ , школазда къоялда-къойиде борхулеб буго класстун 

къват1ибехун  гьабулеб х1алт1иги .  Т1орит1ула бат1и-бат1иял къецал,  

тематикиял вечерал,  хъвадарухъабазулгун-поэзалгун данделъиял. 

Щибаб соналъ 21 февралалда  т1обит1ула  т1олгодунялалъул  рахьдал 

мац1азул къо. Гьеб къоялъ школазда  учительзабаз кьола  рагьарал  дарсал,  

дарсалтун  къват1исел мероприятиял, биччала стенгазета,  ц1алула куч1дул, 

рахъула суратал, хъвала сочинениял. [1, с. 3] 

Бокьилаан жакъа нижер школазда бугеб ах1вал-х1ал бицине. Нижер 

школа, кинабго рахъалъ цебет1урал  школазул цояблъун ккола. Школалда руго 

компьюторал  ва цогидаб  къайи жаниб бугеб , ц1ияб технологиялда  г1уц1арал 

классал. Бищунго к1вар бугеллъун  тола  жакъа  нижеца нижер  

администрациялъул рахьдал  мац1алъул  дарсазде бугеб бербалагьи.  Бокьараб 

суалгун  аск1оре ани , гьез учителасул  мурад т1убазабула. Жакъа нижер 

школалда  учителасе рес  буго  ц1ияб технологиялда рекъон  дарс кьезе.  Нижер 

рахьдал мац1алъул  учителзабаз х1аракат бахъулеб буго, гьезда цере лъурал 

масъалаби т1уразаризе. Г1аммал мурадал  т1уразаризелъун х1асил  кьоледухъ, 

цоцазе кумекги  гьабун х1алт1улел руго. 

Нилъ ругьунлъизе ккола  гьанжесеб заманалда  рекъон х1алт1и г1уц1изе. 

Жакъа къвариг1ун буго  х1алт1ул  ч1ванкъот1араб х1асил.  Гьел х1асилал  

рорхизе  гьариялъе ва лъималазул  рахьдал  мац1алдехун бугеб бербалагьи 

борхизе гьабизелъун школалда  гьарула нилъер дагъистаналъул шаг1ирзабазул 

вечерал , рахьдал мац1алъ куч1дул ц1алулел къецал, олимпиадаби, сценкаби, 

классазда гьоркьоб т1обит1ула рахьдал мац1алъулгун адабияталъул КВНги, 

гьеб киналъго учителасе рес  кьола  лъимал куциялъе, гьезие лъай  ва тарбия 

кьей  борхизабиялъе кумек. 

Дие бокьилаан метерисеб къоялъ дирго  ц1алдохъан,  улбузул лъик1аб 

нухдасан ун, жиндирго  миллат ц1унун рахьдал мац1 бицунеб ва  рах1му , адаб 

бугев вахъине. Жакъа  рахьдал мац1 ц1унулеб бугони, жиндирго  эбел-

инсудехун адаб бугони,  заг1ипаздехун рах1му бугони,  гьединав г1олилас 

метер  Ват1анги ц1унила. 

Учителасда т1адаб буго  лъимал куцазе, гьезие малъа-хъвай  гьабизе  ва 

гьезда  бич1ч1изабизе киналго х1асилалги  бергьенлъабиги  ц1алудасан  

байбихьулеблъи. Аслияб жо буго ц1али, лъай боси. Лъималаздаго цадахъ 

учителасги жиндирго  лъай борхизабизе ккола.  Кинха нижер учительзабаз 

жидерго лъай борхизабулеб?   Гьел ц1алдола  жидерго бет1ералдалъун, ай  

г1акълу-пикруялдалъун,  лъазе  х1аракат бахъун. Гьелъул маг1наги ккола 

компьюторалдаса  к1ванаг1ан ц1ик1к1ун  информация босиялъ лъаялъул  

даража борхуларилан абураб. Ц1ализе  ккола к1ванаг1ан ц1ик1к1ун  

литература,  г1елмиял т1ахьал. Нижер учительзабаз кидаго хал ккола  кинал 

ц1иял методикаялъул т1ахьал, журналал, газетаби къват1ире  риччалел  

ругелали.  

2. Гьанжесеб заманалъул авар мац1алъул дарсазда  ц1иял 

технологиял  х1алт1изари. 

Кинаб бук1аниги мац1 кидаго цо ккураб х1алалда ч1оларо, гьебги 

хисулеб, цебет1олеб бук1уна. 

Мац1 цебет1ола  ва бечелъула , халкъалъул маданияб даража борханаг1ан. 

Нилъер авар адабияб мац1алъги лъик1аланго галаби церехун т1амун руго 

ва т1амулелги руго. 

Авар мац1 цебет1еялъул тарихалде балагьун,  гьеб бук1ине кколаан 

жиндир  хъвай-хъваг1ай бищунго цо ч1араб нормаялде бач1араб  

Дагъистаналъул  мац1азул цояблъун. 

Школалда  авар мац1 малъиялъул дурусаб методика гьеч1о. Жакъасеб  

т1алабалда рекъон , дарсал рачине  мустах1икъал  къаг1идаби  рехсараб т1ехьги 

гьеч1ого,  жалго муг1алимзабаз бат1и-бат1иял къаг1идаби, ресал ратулел руго 

рахьдал мац1  лъазабиялъул даража борхизабизе ,  шагьаралъул шарт1азда  

лъик1аб  гъваридаб лъай лъималазе  кьезе. 

Щибго интерес гьеч1ел  цого тайпаялъул  ч1амуч1ал дарсал лъималазда  

ч1алг1уна ,гьел щиб-щибги жоялда руссуна.  Рахьдал мац1алъул дарсиде 

лъималазул гъира базабизе ккани , бат1и-бат1иял дидактикиял х1аял , къецал , 

т1орит1изе  компьюторалдасан, аудио-записаздасан пайда босизе ккола. 

         Жакъасеб заманалъул дарс – гьеб ккола нилъер г1елму  цебет1еялда, 

гьелъул уровеналда данде кколеб дарс.  Гьелъ кумек гьабула лъималазул 

творческияб рахъ цебет1езабизе,  цогиязул кумек гьеч1ого  жидецаго лъай 

борхизабизе. Бищунго ц1акъ  учителас х1аракат  бахъизе ккола  ц1алдохъабазул  

лъайги бажариги борхизабизе, гьезул пикру х1алт1изе  т1амизе, гьезулъ 

цогияздехун адаб–х1урмат ,  Ват1аналде рокьи ц1ик1к1инабизе. 

Жакъасеб заманалъул дарсазда цере ч1арал масъалаби руго гьадинал: 



9 
 

1) Ц1алдохъабазе маг1на бугеб, гъваридаб лъай кьей; 

2) Рахьдал мац1алде рокьи ц1ик1к1изаби; 

3) Гьезул калам пасих1лъизаби ва берцин гьаби; 

4) Хъвазе-ц1ализе лъаялъул даража борхизаби; 

5) Жидерго мац1алда, каламалда хадуб ц1одорго хал кквезе ругьун 

гьари; 

6) Жидедаго малъараб жо практикияб къаг1идаялъ  х1алт1изабизе 

бажари. 

Бищунго к1вар кьезе ккола лъималазул творчество  цебет1езабизе. 

Ц1ияб, жакъасеб заманалъул дарсалдаса  т1алаб гьабулеб буго  техникиял 

алатал  х1алт1изари (компьютерал, аудио-видео записал, слайдал). 

Авар мац1 малъулаго,  ц1алдохъабазе   щвараб лъаялъул ва бажариялъул  

хал гьабула  г1адатияб гуреб  къаг1идаялъ  (тестазул кумекалдалъун). 

Ахираб заманалда тестаздалъун лъай борцин  т1олго Россиялда т1ибит1ун  

буго. Г1адатал  формабазда дандеккун тестазул  г1емерал т1ок1лъаби руго: 

1) Киналго ц1алдохъабазе рашадал шарт1ал рук1уна; 

2) Цого заманалда цадахъ т1олго классалъул ц1алдохъабазул  лъай 

борцине бажарула; 

3) Щвараб лъай г1аммлъизабула вагь. ц. 

Жакъасеб заманалъул дарсида  т1алаб гьабула: 

1) Дарсил хасаб направления бук1ин; 

2) Дарсиде лъик1ал, дурусго хъварал тестал роси; 

3) Ц1алдохъабазул словар бечед гьаби; 

4) Калам цебет1езаби вагь. ц. 

Нижее абизе бокьун буго заманалда рекъон нилъер мац1алда т1ад 

гьабулеб х1алт1иги хисулеб бугин:  г1адатияб гуреб к1аг1идаялъги  

ц1алдохъабазда дарсил материал бич1ч1изабизе бегьулин, унго-унгояб куцалда 

литературияб мац1 лъазабизе бегьулин компьюторалъул кумекалдалъунги, 

тестазул кумекалдалъунги ва цоги бат1и-бат1иял къаг1идабаздалъунги. 

Гьаб заманалда школазда рес буго  проекторалги, компьюторалги, 

магнитофоналги х1алт1изаризе. 

 Гьелъ рескьола  ц1алдохъабазда  цох1о учителас бицун гуребги  жидедаго  

бихьунги (видеоматериалазда, слайдазда, мультфильмазда) рак1алда ч1езабизе  

материал. 

Калам цебет1езабизе  ва берцин гьабиялъе  к1удияб к1вар буго  дарсазда 

бат1и-бат1иял  поэтазул, писателазул, коч1охъабазул литературияб мац1алда  

ах1улел куч1дул, рицунел харбал  раг1изари  ва рихьизари,  маг1арул мац1алде 

руссинарурал  бат1и-бат1иял  фильмал рихьизариялъул. 

Гьал нижеца  рехсарал авар мац1алъул дарсида гьарулел х1алт1аби кидаго 

гьаризе кколел жал гуро.  Гьал руго нижеца нижедаго лъик1 рихьаразда 

гьоркьосан росун хъварал.  Гьез лъиего х1алт1улъ квал-квал гьабизе гьеч1о, 

кумек гьабун гурони. Киназдаго лъалеб жо буго,  анкьида жаниб цо-к1иго 

гурони гьеч1еб дарсида учителасда бажаруларо  ц1алдохъабазда  г1елмияб 

къаг1идаялъ  литературияб асар,  яги грамматикияб  тема  бук1к1ине кколеб 

даражаялда бич1ч1изабизе. Гьединлъидал нижеца х1аракат бахъула дарсазда 

г1емер дидактикияб материал,  тестал ва слайдал х1алт1изаризе. Нижеда 

рихьула лъималазул кунч1ун рач1унел берал, гьезул дарсиде бугеб гъира, 

щайгурелъул, нилъер гьаб«компьютерный векалда»  ц1алдохъабаз  т1ахьал  

ц1алиялдасаги  цебесеб кьердалъун буго  телефонги компьюторги. 

Дарсал рук1ине бегьула  бат1и-бат1иял:  г1адатиял гурел, 

комбинированиял,  интегрированиял   вагь. ц., амма кинал дарсал кьуниги 

учителасул  бук1ине ккола  ч1ванкъот1араб дарсил мурад: 

Авар литературияб мац1 лъималазда лъайги,  гьезул калам цебет1езабиги, 

гьезул словарь бечед гьабиги, Ват1аналде рокьи ц1ик1к1изабиги ва гь. ц. 

Щивав учителасул бук1уна  жиндирго хасаб методика. Шагьаралда ва 

г1ат1иракьалда  х1алт1улел учительзабаз х1аракат бахъула щиб методика  

х1алт1изабунги  авар литературияб мац1алда  к1алъаларел лъималазда дарс 

бич1ч1изабизе, гьезие гъваридаб лъай кьезе. 

Байбихьул классал ккола  г1аммаб  лъайкьеялъул  т1оцересел х1ок1ал. 

Гьенив ц1алдохъан х1адур гьавула ц1ик1к1арал классазда грамматика т1убанго 

лъазабизе. 

Жакъасеб  заманалъул  дарсаз  ц1алдохъабазе квер бакъула гьел 

т1оцересел болъодул х1ок1аздасан  гъираялда  т1адехун рахине. Гьаб заманалда 

рекъон школаздаги вузаздаги лъималазул  ясли-ахаздаги цере ч1арал г1емерал 

масъалаби руго.  ХХI г1асруялъул  ц1алдохъанасул руго г1умруялдехун ц1акъ  

к1удиял т1алабал.  Гьединлъидал, учителасда бищун цебе ч1араб масъала  буго 

лъималазул ц1алудехун бугеб  т1алаб ц1ик1к1инабизе, гьезул дарсаздехун 

гъира ц1ик1к1инабизе, тарбия кьеялъе  к1удияб к1вар кьей  ва гь. ц.  

Нижеда рак1алде  ккола жакъасеб заманалъул дарсаз гьел киналго  

т1алабал  гъорлъе рачун ругилан: 

Дарсил мурадал: 

Лъайкьеялъул 

Лъай цебет1езабиялъул 

Тарбия кьеялъул 

Гьеб лъабабго т1алабалда гъарлъанги бищунго к1вар кьезе ккараб жо  

буго  лъималазул рух1ияб рахъ, гьезул творчество цебет1езаби. 

Компьюторазда жанир ругел бат1и-бат1иял  заралиял х1аялги, фильмалги, 

цогидаб къвариг1ел гьеч1еб щинаб жоялде руссун теч1ого, гьел жидерго  

ц1алул  ва хъвавул даража борхизабиялда,  жидерго лъай гъварилъизабиялда  

т1ад х1алт1изари.  Гьелъие кумек гьабилин ккола дарсазда  х1алт1изарулел  

гьанжесеб заманалда данде кколел къаг1идабаз. Гьел  бат1и-бат1иял  

къаг1идабаз рес кьолеб буго шагьаралъул шарт1азда  лъималазе гъваридаб 

лъайкьезе ,гьезул рух1ияб  рахъ бечед гьабизе. Щайгурелъул ,  г1елмуялъ 

ч1езабун  буго инсанасда берда бихьараб жоялъул-30%, г1инда раг1аралъул -

20%, бицунебги раг1улаго  берда бихьаралъулин абуни-50%-дасаги ц1ик1к1ун 

рак1алда ч1олеблъи. 

3. Аварал 

Северияб Кавказалъул регионалда ругел бат1и-бат1иял миллатазда 

гьоркьоб къадаралъул рахъалъ авараз (маг1арулаз) ккола к1иабилеб бак1. 

Дагъистаналъул ракьалда гурелги руго аварал. Гьел руго Азербайджаналъул 

Закатала ва Белокан районазул росабалъги Грузиялъул, Чачаназул росабалъги. 

ХIХ-ХХ абилел г1асрабазда аваразул г1езег1ан г1адамал гочана Г1агараб 

Бакъбаккул улкабазде. Гьезул г1емерисел Турциялде. 

Аслияб къаг1идаялъ авараз г1умру гьабула, рорхатал муг1рузулаб 

Дагъистаналда. Жакъа къоялдайин абуни, г1емерал маг1арулаз (авараз) г1умру 

гьабулеб буго лъараг1лъиялъул районазул росабалъги шагьараздаги.    Масала:      

Бабаюрт районалъул халкъазул-24%,   Буйнакск районалда-27%,      Кизилюрт 

районалда-77%,      Кизляр районалда -29%,  Тарумовск районалда-18%,  

Хасавюрт районалда-33%,   Ц1ияблак районалда-14% аварал руго.[3, с. 14 ] 

Жакъа къоялъги, раг1а-ракьанде щун, баян гьабич1еб суал ккола  а в а р а 

л   рач1араб бак1, гьезул тарих (история). 

Цо заманалъ г1алимзабаз ч1езабулеб бук1ана къваридал муг1рузул 

к1к1алабахъ жидеего ват1ан батанин бат1и-бат1иял г1иллабаздалъун 

Европаялдаса Азиялде, Азиялдаса Европаялде гочаризе карал г1адамаздаян. 

Гьеб к1иябго континенталда гьоркьоб бугеб нух бищунго къокъаб буго 

Дагъистаналъул ракьалдасан. Гьеб нухдасан ана сарматалги, аланалги, 

гунналги, аваралги, хазаралги, тюркалги. Гьединлъидал рак1алде ккезе бегьула 

гьел бат1и-бат1иял этническиял группабаздаса лъугьанин Дагъистаналда бат1и-

бат1иял миллаталилан абураб мекъаб пикру, гьездаго цадахъ авар халкъги 

«авар» абураб къавмалдаса лъугьанин абураб пикруги. Амма г1емерисел 

г1алимзабазул пикруялда рекъон, дол гочарулел авараз бицунеб тюрк мац1, 

нилъеца бицунеб мац1 ккола кавказалъулал мац1азул группаялде унеб мац1. 

Нилъер эраялде щвезег1ан 600-700соналъ цебеги Дагъистаналда рорхатал 

муг1руздаги г1адамаз г1умру гьабулеб бук1араблъи ч1езабун буго г1алимзаби-

археологаз. Гьанжесеб Ч1охъ росу бугеб бак1алда г1агарлъухъ гьезда батун 

буго к1удияб нек1сияб росу гьениб бук1араблъи ч1езабулел х1ужаби. Гьеб 

ккола чанахъанлъи гьабун , рохьил пихъ, харил кьибил бак1арун бет1ер-бахъи 

гьабиялдаса ракь х1алт1изабун бет1ербахъи гьабиялде г1адамал рач1ине 

лъугьараб заман. Гьелъие нуг1лъи гьабулел алатал ратун руго археологазда 

Ч1охъ росда г1агардаги. 

Аваразул т1оцебесеб пачалихъ-Серир гьанжесеб Хунзахъ районалъул 

ракьалда бук1ун буго. Гьеб пачалихъ г1уц1ун бук1ун буго нилъер эраялъул VI 

(анлъабилеб) векалда (г1асруялда). Дагъистаналъул ракьалда рук1арал 

х1укуматазул бищунго к1удияб гьеб XVI (16) г1асруялда биххун буго, ва 

гьелъул бак1алда бижун бач1ун буго аваразул ханлъи. Гьеб ханлъиялъул 

г1адлу-низамги жибго ханлъиги хут1ана 1863соналде щвезег1ан,г1урусаз 

ханлъиялъул бак1алда авар округ г1уц1изег1ан. 

Аваразул тарихалда жаниб хасаб бак1 ккола ханлъиялда цадахъ жиде-

жидер ракьазда кверщел гьабулел рук1арал эркенал обществобаз –жамаг1атаз 

Дагъистаналда рук1ун руго гьединал чанго жамаг1атал, жал ханлъиялде 

гъорлъе унарел, ханзабазе мут1игълъуларел. Гьединал росабазул жамаг1аталзул 

цолъиял (авараз гьезда «боял» абулеб бук1ун буго) аваразул рук1ун руго: 

г1андалазул, хьиндалазул, гумбетазул, г1андисезул, салатавалъул, гьидерил, 

т1елекьезул, т1ех1нуцабазул, анкьракьалъул, г1ахьвалазул, ч1амалазул, 

къаралазул, дидоязул, джаро-белоканазул, (Азербайджан). Гьел эркенал 

жамаг1атазул цолъиялъул к1удияб к1вар бук1ана халкъазул рух1ияб эркенлъи 

ц1униялъеги. Гьединал эркенал жамаг1атазул г1адамазда абулаан уздензабиян. 

Авараз г1умру гьабулеб муг1рузулаб Дагъистан буго маг1ишаталъе 

мукъсанал гурони ресал гьеч1еб бак1. Анкьумумаздасанго авараз г1емераб 

зах1мат–г1акъуба бихьун х1алт1изарун руго ракьул г1исинал участкаби. Гьезие 

х1ажат бук1ана т1адч1араб зах1мат, т1алаб, сабру. Маг1аруласе бищунго 

къиматаб жоги бук1ана ракь, гьелдаса бук1ана гьесул бет1ербахъи. Бекьизе ракь 

къанаг1ат бук1иналъ руго аваразул г1адамал бат1и-бат1ияб махщалиде 



14 
 

ругьунлъаралги.Гьанир рахъана машгьурал ц1улал, маххул, пахьул, г1арац-

меседалъул, яргъил устарзаби. 

Гьедин к1вах1 лъалареб зах1маталдалъун къач1араб жидерго ракь 

маг1арулаз ц1унулебги бук1ана, жидерго рух1ги кьун 18микьабилеб г1асруялда 

ц1унана Ираналъул шагь Надирица кверщел гьабиялдаса, 19абилеб г1асруялда 

25соналъ гьелъул эркенлъиялъе г1оло рагъана Гъазимух1амад, Х1амзат, 

Шамил-имамзабазул нухмалъиялда абураб рагъда. 

1877с. Дагъистан ц1идасан бахъана колониалияб г1адлу-низамалде данде. 

Гьелъие нухмалъи гьабуна Дагъистаналъул ункъабилев имам 

Мух1амадх1ажияс. 

Гьоркьохъел г1асрабаздаго Аваристан бук1ана г1алимзабазул, 

т1арикъатчаг1азул рахъалъан Северияб Кавказалдаго цересел улкабазул 

цояблъун. Нус-нус Дагъистаниял, г1емерисел авараз, лъай босулеб бук1ана 

бусурбабазул Бакъбаккул улкабазда, гьезул г1елмиял центразда 

г1алимзабилъунги х1алт1ана. Маг1арулав Къудукьа Мусалас г1араб мац1алъул 

г1елмияб грамматика бахъанин ва гьабсаг1атги г1арабазул г1алимзабазгицин 

гьелдаса пайда босулин абуниги бич1ч1ила Мусалав киг1ан гьунар ва лъай 

бугев г1алимчи вук1аравали. Къогоялдасаги ц1ик1к1ун маг1арулав х1алт1улев 

вук1ун вуго Макка ва Мадина шагьаразул г1елмиял центразда. 

Г1елмуялъул бат1и-бат1иял бут1абазда бечедаб хазина нилъее тун буго 

доб заманалда рук1арал аваразул г1алимзабаз: Къудукьа Мусал Мух1амадица, 

Харахьиса Т1айгибица, Г1аймакиса Абубакарица, Ч1охъа Мух1амадица, 

Кудалиса Х1асаница, Хунзахъа Дибиркъадица, Г1ободаса Шаг1маница, 

Гьаракуниса Саг1идица, Сугъралъа Г1абдурах1манх1ажияса.  

Гьел рук1ун руго жидеда лъик1го г1араб мац1ги лъалел, гьелъул 

адабиятги ц1аларал, бат1и-бат1иял рахъазулал г1елмабазул махщел чаг1илъун.  

4. Аваразул хъвай-хъваг1ай 

Маг1арулазда гьоркьоб ислам  т1обит1изег1ан аваразул къавмазул 

жидерго хъвай-хъваг1ай бук1инч1илан ч1езабулеб буго г1алимзабаз. 

1485абилеб соналъ Г1андиса Г1алимирзаца г1араб мац1алда ва г1арабазулаб 

хъвай-хъваг1аялъ хъвараб аваразул хан Г1андуник1 нуцалас жиндирго 

ирсилавлъун толев вугев Булач нуцалие гьабураб васигаталда буго авар 

мац1алъул 16 раг1и. 

1639абилеб соналъДагъистаналде т1ад вуссун вуго г1емерал соназ 

г1арабазул улкабазда лъай босулев вук1арав машгьурав г1алимчи Г1ободаса 

Шаг1ман. Гьес Аваристаналда рагьун буго г1араб мац1алда хъвай-ц1али 

малъизе школа. Гьесул ц1алдохъабилъун рук1арал Г1аймакиса 

Абубакарх1ажиясги, Кудалиса Х1асаницаги жигар бахъун буго маг1арул 

росабалъ г1араб хъвай-хъваг1ай малъизе. 

18абилеб г1асруялъул ахиралда г1арабазулаб хъвай-хъваг1ай авар 

мац1алъе рекъезабуна Хунзахъа Дибиркъадица. Гьеб бук1ана рагьарал гьаркьал 

рихьизаризе  хасал ишарабиги лъун къач1араб хъвай-хъваг1ай, г1ажам. К1удияб 

хиса-басиги гьабич1ого, Дибиркъадил г1ажамалдаса маг1арулаз мумпаг1ат 

босана. 1928абилеб соналде щвезег1ан цебехун бицаралдаса бич1ч1ула аваразул 

хъвай-хъваг1аялъе кьуч1лъун г1араб хъвай-хъваг1ай бук1ин. 

1863абилеб соналъ Усларица Ч1ик1аса Айдемирицагун цадахъ г1урус 

хъвай-хъваг1аялъул кьуч1алда аваразе бахъун бук1ана хасаб хъвай-хъваг1ай, 

алфавит. Амма г1ажамалда хъвадаризе ругьунлъараб халкъалъ гьеб босич1о. 

1928абилеб соналъ аварал латиназул алфавиталъул кьуч1алда бахъана 

ц1ияб алфавит гьелдаса пайда босана 1939соналде щвезег1ан. 

1939абилеб соналъ, Дагъистаналъул цогидал миллатазего г1адин, 

аваразеги бахъана г1урус хъвай-хъваг1аялъул кьуч1алда г1уц1араб ц1ияб 

алфавит. Жакъа нилъеца гьеб хъвай-хъваг1ай х1алт1изабулебги буго. Руго гьеб 

хъвай-хъваг1аялъул г1унгут1аби-зах1малъабиги. Руго гьенир хиса-басиял 

гьаризе х1ажат бугин рик1к1унел г1алимзабиги (Казбек Микаг1илов) 

5. Г1елмияб къаг1идаялъ авар мац1 лъазаби.  

Авар мац1алда т1ад гьабураб т1оцебесеб г1елмияб х1алт1илъун ккола 

академик Гюльденштедтил авар мац1алъул раг1абазул мажмуг1, г1емерал 

цогидал мац1азул раг1абигун цадахъ Россиялъул императрица Екатерина-II 

абилелъул словаралъе данде гьабураб гьеб мажмуг1 г1уц1ун буго 1770соналъ. 

Гьесдаго цадахъ авар мац1алъул лексикияб материалалда т1ад х1алт1ун вуго 

академик П.С.Палласги. 

1856-1857 соназда авар мац1алда т1ад г1емераб х1алт1и гьабуна Т1идиса 

Хандиев Мух1амадица. Гьес г1уц1ана авар мац1алъе азбука, грамматика ва 

хрестоматия. Нахъе ц1унун хут1араб гьесул азбука, гьабсаг1атги буго 

Ленинградалъул (гьанжесеб Санкт-Петербург) универститеталъул 

библиотекаялда. 

1862 абилеб соналъ къват1ибе биччана академик Шифнерил «авар 

мац1алъул очеркал» абураб г1елмияб х1алт1и. Гьеб очерк данде гьабун буго 

грамматикияб баян, художествиял асаразул текстал ва раг1аби бат1а-бат1аго 

кьун. 

Гъваридго гъорлъе ваккун, мух1канаб х1алт1и авар мац1алда т1ад гьабун 

буго машгьурав г1урусазул г1алимчи  П.К.Усларица. 1866 соналъ гьес 

къват1ибе биччана авар мац1алъул грамматика. П.К.Усларица хъвараб гьеб 

грамматика 1889соналъ типографиялъулаб къаг1идаялъ къват1ибе биччана 

Тифлисалда. Гьеб х1алт1и хъван буго авар мац1алъул северияб наречиялде 

гъорлъе унеб салатавалъулаб диалекталда. Усларил аслияв кумекчилъун вук1ун 

вуго жиндир рахьдал мац1лъун гьеб диалект кколев Ч1ик1аса Айдемир.  

Г1ат1идаб, г1емер рахъулаб х1алт1и авар мац1алда т1ад гьабуна К1удияб 

Октябралъулаб революциялдаса хадусеб заманалда. Гьеб х1алт1ул байбихьуда 

вуго г1урусазул г1алимчи профессор Лев Иванович Жирков 1924 соналъ 

къват1ибе бач1ана гьес хъвараб «Авар мац1алъул грамматика». Гьес, жинцаго 

абухъе, мумпаг1ат босун буго т1адехун бицен гьабураб П.К.Усларил 

грамматикиялдаса.    1936с.  Л.И. Жирковас г1уц1ана «Аварско-русский 

словарь»,  9000 г1агарун раг1иги къокъаб грамматикияб баянги жаниб бугеб.  

Авар мац1алда т1ад, хасго гьелъул синтаксисалда т1ад х1алт1ана вацал 

Анатолий Алексеевич ва Евгений Алексеевич Бокарёвал. 60 абилеб соназда   7-8 

классазе авар мац1алъул синтаксисалъул т1ехь гьезул авторлъиялда гъоркь 

биччараб бук1ана.  

Кавказалъул халкъазул мац1азда т1ад х1алт1арал г1езег1ан г1алимзаби 

руго Тбилисиялъул Пачалихъияб университеталда,  Тбилисиялъул г1елмияб 

Академиялда. Авар мац1алда т1ад х1алт1ун руго Т.Е. Гудаыва, Ар.С.Чикобава, 

И.И.Церцвадзе. 

1930 абилеб соналдаса хадур авар мац1алда т1ад  х1алт1изе байбихьана 

нилъерго г1алимзабаз:  Г1.Шамхалов, Ш.И.Микаг1илов, М-саг1ид Саг1идов, 

Г.И.Мадиева, М.М.Муртазг1алиев,  П.Саг1идова,  М.Г1абдулаев, З.Къурбанов,  

А.Гьиматов. 

Х1асил 

Г1алимзабаз ч1езабун буго дунялалда  гьабсаг1ат  анлъазаргог1анасеб 

мац1  бугилан ва щибаб соналъ гьезул  к1икъоялда  анц1гоялде г1агарун  мац1 

т1аг1ун унебги бугила.  Лъалеб жо буго  къадар дагьал  халкъазул  мац1ал,  гьел 

ц1униялъе  гьабулеб х1алт1и  гьеч1они  дагь-дагьккун лъуг1ун унеллъи. Руго 

гьединал Россиялдаги, руго Дагъистаналдаги. 

Дагъистаналда  буго 32 мац1. Гьездасан 14 хъвай-хъваг1ай бугеб, 18 

хъвай-хъваг1ай гьеч1еб. Гьеле  гьел  г1адамазул  къадар дагьал, хъвай-хъваг1ай 

гьеч1ел  мац1ал рик1к1уна  лъуг1ун унел мац1аллъун. 

Гьединлъидал  рахьдал мац1алъул  муг1алимзабаз рачел къазе ккола,  

бажарухъе  ц1алул мац1алде рокьи  бижизабиялда т1ад  х1алт1изе ккола, ц1иял  

къаг1идаби х1алт1изаризе ккола  х1алт1улъ. 

Нижеца х1алт1изабула, компьютор, интернет,  ИКТ ва  гь.ц. гьелъ  

х1асилги кьола. 



18 
 

Нижер ц1алдохъабаз бергьенлъаби росула шагьаралда  т1орит1улел  

бат1и-бат1иял авар мац1алдаги адабияталдаги  хурхарал  къецазда. 

Щибха  жакъа  нилъее  къвариг1ун бугеб гьеб рахьдал мац1 т1аг1инч1ого 

бук1ине  ккани? Т1оцебесеб иргаялда, бахъилаан Дагъистаналъул  мац1азул 

х1акъалъулъ закон.  Россиялъул г1емерисел улкабазда буго гьединаб закон. 

Гьеб законалда  рекъон г ьаризе кколел тадбирал рихьизари гуребги, 

биччазе ккола  гьел х1акъикъияллъун лъугьинаризе, т1уразаризе г1ураб  

къадаралда г1арац. 

Аслияб к1вар кьезе ккола  ясли-ахаздаго байбихьун  лъималазул рахьдал 

мац1алде рокьи бижизабизе. Г1езарила  гьелде рокьиги бугел, ц1алдохъабазда  

гьоркьоб  рак1 унтун  х1алт1иги   гьабулел  миллиял мац1азул учительзаби. 

Ц1ик1к1инабилаан  рахьдал мац1алъулги адабияталъулги дарсал щибаб 

классалда. 

Рахъилаан г1ураб къадаралда  т1ахьал.  

Шагьаралда  г1уц1илаан халкъалъул къадаралъухъ балагьун миллиял 

школал.    

